
ӨГӨӨМӨР БЭЛЭГ

	Манай эцэг барилгын инженер, гэрийн бараа харна гэж үгүй. Заримдаа жил сараар алга болно. Тийм болоод ч тэгдэг сэн үү, надад ер нь юм бэлэглэдэггүй байлаа. Төрсөн өдөр тэмдэглэхэд аав чинь бэлэглэж байна, ээж чинь бэлэглэж байна, өвөө чинь өгч байна гээд л бишгүй их бэлэг ирэх, тэгэхдээ энэ бүхнийг ээж л ганцаараа худалдаж авдгийг би мэддэг байсан юм. Харин аав естэйд минь ганц гараа гаргаж бүхэл бүтэн хот, урт холын аян замтай хамт бэлэглэсэн юм. Юу гэвэл тэр бээр зун Эрхүүд ажиллаж байхдаа ээж бид хоёрыг аваачсан билээ.

	Түүнээс хойш тохиолдсон олон олон үйл явдал нэгэнт мартагдсан бөгөөтөл Эрхүүд өнгөрөөсөн тэр л өдрүүд сэтгэлийн гүнд дэнлүү мэт гэрэлтэн байдаг юм. Эрхүүгийн өдрүүдийг би нэгд нэгэнгүй санаж, тэгэхэд ер чухал биш юм огт байгаагүй мэт санагдах нь ер амьдралын аливаа хувирал өөрчлөлтийн үе, бага насанд ч гэсэн тийм л байдаг ажээ. Эрхүүд очсоноор «би аргалын бэлчээрээс гарч» хорвоо уужим бөгөөд олон янз, нарийн төвөгтэй болохыг ухаарч, ямар агуу их эх оронтойгоо мэдэж авсан билээ.

	Шумуул хоёр өдөр, хоёр шөнө үзээд урт настай амьтан гэж өөрийгөө магтан нарийн шингэн хоолойгоор дуулж байдаг юм аа гэж эртний нэг үлгэрт гардаг. Тэгвэл би хоёр хашаа түшин, гурван гудамж руу хардаг аварга том нийтийн сууцанд суугаад хашаа бүрийн өнцөгт байгаа дарсны агуулах руу өглөөнөөс орой болтол өнхрүүлэн зөөх торхтой дарс, ачааны хүнд биет морьд тахтай туурайгаараа замын чулуунаас оч үсэргэн явахыг харж, Цэнгэг цөөрмийн уудам талбар, өвөөтэй хоёул бүхий л зуныг өнгөрөөдөг өртөөний жижиг тосгоныг мэддэгээ хязгааргүй ихэд бодож явжээ.

	Эрхүүгийн аян миний мэдэх хорвоо шумуулын ертөнц шиг жижигхэн болохыг нээж өгсөн юм. Өдөр шөнөөр солигдож, cap нар хоёр ээлжлэн үзээгүй газар ус цонхны цаана хөвөрч эцэст төгсгөл байсангүй.

	Холын замд жилийн дөрвөн улирлын ээлж хүртэл солигдож байх шиг надад санагдсан. Москвагаас бид зунаар гарч Уралын цагаан цастай учирлаа. Цаахна талд нь тэмээн туйлаадас бужигнан буй цонхны зүг гайхсандаа дуугаа хураан гөлөрч суухад удалгүй нэлэнхий цастай цагаан тал үзэгдэж, дараа нь улирлын ямар ч хувиралгүйгээр моддын залуу навчис ногоорон байх харагдана.

	Галт тэрэгнээс тэртээ дор уулын гүн хавцалд үзэгдэх зуун моддын хөхөлбий ногоон навчис тунгалаг мөрөн шиг харагдана. Гэтэл Обь, Енисей, Иртыш гээд л Сибирийн агуу их мөрөн дэндүү тайвнаар цэлийн байх нь айдас хүрмээр, галт тэрэг дээгүүр нь гарахдаа дуугаа хурааж дугуйны нүргээн хүртэл аажуу чимээгүй болдог билээ...

	Эрхүү бол гайхамшиг, тэр ч байтугай гайхамшиг бүхний цогцолбор байлаа. Хүйтэн уст Ангар мөрөн ёроолын нь чулуу бүхэн, үргэлж дээшээ сувдан хөөс хөөргөн цацах өчүүхэн ногоон замаг бүхэн нэвт гэрэлтэх гүн устай. Бид, хоёр суудалт завь авч, боомтоос зүүнтээх арал руу очив. Хоёр арлын хоорондох нарийн хоолойгоор ортол нүднээ харагдах бүхэн тэнхлэг дээрээ бүтэн эргэж, арлууд модон морь болж тоглох шиг бие бие дээгүүрээ харайж, гараас сэлүүр мулт үсрэв. Үнэнхүү толгой эргүүлсэн явдал хагас минут хэртэй үргэлжилсний дараа мэдэх нь ээ завийг маань буцаагаад лав л арваад метрт шидчихсэн байлаа. Арлын хооронд усны эргүүлэг байгаад завийг маань эргэлдүүлж, төвөөс зугтаах хүчний эрхээр буцаагаад боомтын зүг дүүгүүрдсэн байжээ. Бид түүгээр гарах гэж оролдож цөхөөд сүүлд нь загасчид урт хавтан завиа хэрхэн чадмаг жолоодож гарч буйг гайхаж, арга ядсан харцаар ширтэн хоцорч билээ.

	Ангарт цутгадаг Ушаковка, уулнаас буух нь уралдааны морь шиг урсгал сөрсөн загас байрнаасаа хөдөлж чадахыг болиход гараар барьж авах юм уу, сэрээдэж болохоор байдаг сан. Түргэн урсгалтай бүлээхэн усанд нь шунгаж, урсгал даган сэлэх гэдэг нисэж зүүдэлсэн зүүд шиг л байдаг сан. Гараа даллан, хормын төдийд зугтан одох давлагааны нуруунд хүргэх агшинд амьсгаа тасалдам хурдаар намайг хөтөлж цутгалангийн зүг аваачна. Тэнд Ангар мөрний дөлгөөн их усан чавхдан цутгах харгиат голын омгийг дарж өгдөг байлаа.

	Хотын өмнөд этгээдэд байгаа намхан толгодын энгэр бэлээр ямар сайхан цэцэг ургадаг гэж санана. Тэндхийн хээнцэр анхилам цэцэгс Москва орчмын тал нугын даруухан цэцгээс шал ондоо, их л гоёмсог байдаг сан. Тахианы махлаг залаа шиг цэцэг ч байна, цэцэрлэгийн таримал арслангийн ам шиг болж ирээд улаан ирмэгтэй шар биш, жигтэйхэн гоёмсог эрээн солонгын өнгөт цэцэг ч байх шиг, таримал мөнх цэцэг шиг болж ирээд, тийм хуурай биш, энхрий зөөлхөн дэлбээ бүхэн нь амьсгалаар хиртэм эмзэгхэн амьдралын шинжтэй цэцэг ч байх шиг, таримал сараана, лиш мэтийн цэцэг бол ширдэг шиг дэвсээтэй, хонгор зулыг мандарваатай нийлүүлсэн юм шиг, хамба шарилж, алтан лицэхийн эрлийз юм шиг огтоос үзээгүй үлгэрийн гайхамшигт цэцэг энэ газар хөл гишгэх зайгүй.

	Заримдаа уулын хясаанд гялалзсан мөнгөлөг хад чулуу тааралдана. Тийм хаднаас хэлтэлж авахад ядах ч юмгүй бөгөөд тэр хэлтэрхий нь загасны хайрс шиг олон үе нарийн давхаргатай байдаг байлаа. «Энэ бол гялтгануур, гялтгануурын уулс гэж байдаг» хэмээн эцгийг хэлэхэд анх удаа бодис юмсын анхдагчтай ойртож учирсандаа би зүрх дэлсэн баярлаж билээ...

	Эрхүүд очоод би гол мөрөн, уул тал, цэцэг ногоонд урьд хэзээ ч үзээгүйгээрээ ойртон дасаж эх орноо гэсэн бодол сэтгэлгээг жинхэнэ ёсоор нь ухаарах болсон юм.

	Бидний суудаг байшинд тулгаж барьсан урт саравчны нарийхан дээврээс буурчийн газрын хашаа залгана. Тэнд арал нь салсан хуучин тэрэгнүүд хөглөрч, тэргэнд уяатай намхан цүдгэр морьд төмөр утас шиг бүдүүн судсаа гүрэлзүүлж туранхай нарийхан хүзүүгээ дохилзуулан байж хатсан сүрэл залхуугүй зажлахад хар завжнаас нь шүлс гоожно. Тэрэгнүүдийн хоорондуур лагс намхан биетэй хар үстэй бор царайтай, зангидсан нударга шиг хатуу дөрвөлжин шанаатай онигор нүдтэй хүмүүс цааш нааш сүлжин явах нь олноороо хот орж ирсэн буриадууд ажээ. Харчуул нь цамцаа өмдний гадуур тавьж өмсөөд ангийн үсэн эмжээртэй малгай тавьсан байх бөгөөд хааяа зарим нь саран хацартай, хүзүүндээ зүүлттэй, урт ээмэгтэй эхнэр, хар үстэй гялалзсан хөдөлгөөнтэй хүүхдээ дагуулж явна. Өдөр нь тэд зах руу явж алга болоод оройн сэрүүнд хашаанд цугларан яаж ийхийн завдалгүй тэргээ буулгаж, мориндоо тэжээл тавиад сүүдрэвчийн дор сууж цүлхгэр гуулин данхнаас цай ууна. Заримдаа сэтгэл маажсан нарийн хоолойгоор үл ойлгогдох гунигтай дуу аялна. Тэднийг хараад төөрсөн төрөл учирсан шиг хачин жигтэй сүжрэх сэтгэл төрж зүрх догдолно. Заримдаа би тэдний дууг ойлгож байх шиг, дагаад дуулж болмоор ч юм шиг, энд ирэхээсээ өмнө мэддэг ч байсан юм шиг санагдана. Тэдний хүрэн бор царайд аавын шанаа, ээжийн хацар, миний өөрийн хүүхэд царайнаас ч ямар нэгэн адилхан юм байх шиг санагдана. Бид нэгэн язгуурынх ажээ. Эх орны тухай шинэ ойлголтод минь уудам тал, уул ус, цэцгийн сайхантай зэрэгцээд агь гангын сод үнэр ханхлуулсан энэ ахан дүүс орж ирсэн юм.

	Өдрийн ажил зах дээрээс эхэлнэ. Too томшгүй олон майхан, лангуу модон тавиурын дундуур орос, татар, буриад, якут, монгол гээд л түмэн хэлийн хүн зон хөлхөлдөнө. Үхрийн бүхэл мах дэгээнд өлгөөстэй байх бөгөөд эвэртэй, том нүдтэй толгой дор нь хэвтэнэ. Хонь тугалын жижигхэн гулууз ч хаа сайгүй үзэгдэнэ. Хөнгөн цагаан тавиур дээр цэлцгэр хүрэн элэг, булчинлаг хатуу зүрх овоолоостой, малын гэдэс дотроос сэвсний хурц үнэр ханхална. Хажууханд нь модон вандан дээр хар модны самраар хийсэн хайлмаг тоосонд дарагдаад, цөцгийн тос хайлмагтан шарлаж, модон торхтой орос шар тос чихэржсэн зөгийн бал адил өнгө нь бурзайж өегхөн ханхална. Зажлахад амттай, үнэрлэхэд анхилам модны бохь уулын чулуу шиг өчнөөн төчнөөнөөр нь гэрт бэлдсэн янз бүрийн амттан шимттэн, ямааны ээзгийнээс өгсүүлээд баавгайн мах, шил шилээр цөцгий, хувин саваар өтгөн сүү элбэг дэлбэгхэн.

	Битүү тавиур дээгүүр ногооноос биш юмгүй. Хүүхдийн толгойны дайтай улаан манжин, түүнээс дутуугүй том шар манжингийн иш навчис лангуун дээрээс тогосын өд шиг намирч дор нь газар дээр талласан хулуунууд хөглөрөн үзэгдэнэ. Сонгинын алтан гинж, лууван, яншуй, өргөст хэмх, улаан лоолийн дээрээс дүүжлээстэй, модон торхонд давсалсан элдэв амттан, дээр нь ногоон гоньд хөвж арааны шүлс гармаар ханхална. Басхүү хатаасан алим, лийр, хар чавга энэ бүхэн Эрхүүгийн халуун нарны дор ямар үнэртэй гэж бодно.

	Дараа нь загасны тавиур, онц хэрэггүй бол ойртох аргагүй өмхий үнэртэй, шинэ загас мөнгөн өнгөтэй, хатаасан загас алтан өнгөтэй, басхүү Байгал далайн бахархал, тарган цагаан омуль энэ захын нэгэн их баялаг аа!

	Идэх юмны үнэр, адууны шээс, ялзарсан өвс, тэрэгний тосны үнэртэй холилдож захын агаар нэгэн тийм бүгчим эхүүн үнэрээр хамар загатнуулна.

	Зах дээр сохор хүмүүс, цыганууд, бөө удган, баавгай хөтөлсөн хүн тэнүүчлэн явах бөгөөд алтлаг нүдтэй ядранги царайтай бүсгүй, баяны охин дээрэмчин хоёрын тухай дууг бүдүүвтэр хоолойгоор дуулна. Өчнөөн жил өнгөрөвч Эрхүүгийн зах зээлийн эрээн мяраан, дуу шуугиан, шүдэнд наалдсан халуун давирхай, алтлаг нүдтэй бүсгүй, зүүдэнд орсоор байдаг юм.

	Хүнийг хайрлан хүндлэх болсон анхны хөндүүрхэн хайр минь ч энэ л захтай холбоотой.

	Нэг удаа бид захын ёроолд байдаг, урьд өмнө нь очиж үзээгүй махны мухлагт явж орлоо. Хөнгөн цагаан лангууны ард цус болсон хормогчтой, идэрхэн насандаа халзарч яваа гэдрэг самнасан долгио үстэй нэгэн хар хүн зогсоод цаазын дэр шиг бүдүүн тайрдас дээр хэсэг мах эвлэгхэн тавьж, яс мөгөөрсийг ширхийтэл цавчина. Цавчсан хэрчмээ жингийн таваг дээр хэнэггүйхэн шидээд зэс тавгийн тэнцвэр олохыг хүлээлгүй шүүрэн авч сонинд орооно. Нүдэндээ итгэдэг хүний явдал биз ээ. Аавыг хараад эртний танилаа үзсэн мэт сүжирхэн мэндлэв.

	Аав намайг урагш түлхээд

	— Танилц, манай дугуйн нэрт аварга нөхөр Пряжников гэдэг юм байна.

	Нөхөр Пряжников энэ магтаал үгний хариу нэг юм хэлж, инээмсэглээд яагаад ч юм бэ махны цус наалдсан алгаа дэлгэн үзүүлэв. Гагцхүү би түүнээс юу ч ойлгож мэдсэнгүй. Тэр агуу их хүнийг ширтэн зогсоход чих юм дуулахаа больж, сэтгэл зүрхэнд баяр жавхлант ая эгшиг мөндөр мэт цутган орж байлаа.

	Энэ үес би унадаг дугуйнд унан хорхойтож явсан билээ. Дугуйны харьхайт жаахан суудал дээр суусан бүхэн надад дээд тэнгэрийн заяат мэт санагддаг байлаа. Тэдний бүр хаантай нь учирсан надад ямар сэтгэгдэл төрж байсныг хэлэх юун.

	Пряжников зөвхөн Эрхүүгийн аварга төдийгүй, бүх Сибирийн дугуйн уралдааны аварга, нэг үгээр хэлэхэд тэр үеийн спортын тэнгэрт тэргүүн зэргийн од байжээ. Гэвч хүнд сайн болох жинхэнэ сэтгэл алив хүнийг, тэр ч байтугай над шиг өчүүхэн амьтныг хүртэл зөнч мэргэн болгодог юм билээ. Үзтэл тодорхой үнэн байдлын хажуугаар яагаад ч юм бэ бүү мэд Пряжниковын байгуулсан амжилт мөнх бишийг сэтгэлийн мухарт гадарлаж байлаа. Түүний баярт алдрын утаан дундуур удалгүй ирэх ялагдлыг би олж харсан юм. Үнэхээр ч тийм явдал боллоо. Саяхан л ялагдаж байсан хүрэл бор шилбэтэй ганган залуу Батаен жилийн дараа гэхэд л Пряжниковыг ардаа орхив.

	Энэ ялагдлаас хойш би Пряжниковт улам бүр сэтгэл өгөх болсон юм. Өдөр бүхэн би Эрхүүгийн цэнгэлдэх хүрээлэнгийн индэр дээр зогсоод түүний туранхай чөргөр хөлийн адлан зүтгэх их ажлыг өрөвдөн баярлан харж зогсдог байлаа.

	Энэ бол бэрх хэцүү, хүнд хайр байсан. Баяр баясгалантай, энхрий зөөлөн хайр бас байлаа. Өглөө бүр би төв гудамжны булан дээр байдаг гэрэл зургийн газар гүйж хүрдэг сэн. Үзмэрт цонхноо үлгэр болгож тавьсан хэдэн гэрэл зураг байх. Тэдний дундаас үсээ хагалан самнасан дугариг царайтай залуу бүсгүйн хөрөг миний харцыг удтал булаасан юм. Хагас нээсэн хөөрхөн уруулд нь инээд бүжиж, дүрлэгэр бор нүд нь сайны ерөөл шивнэх мэт байдаг сан. Цэвэр цэмцгэр гоо үзэмж, итгэмхий хүүхэмсэг байдал энэ л хөргөөс анхилан байх шиг санагдана. Даашинзных нь намхан захны цаанаас өндгөн цагаан хүзүү цухуйж, энгэр цээжинд нь чулуун шигтгээтэй жижигхэн зүүлт үзэгдэнэ. Гудамжаар өнгөрч явсан хэн боловч үзмэрт цонхны дэргэд алхаа сааруулан зогсох нь цөмөөрөө л Анягийн хөргийг харах гэдэг биз гэж би бодно. Гэхдээ хэн болохыг нь надаас асуух ухаан тэр хүмүүст байсангүй. Асууж гэмээ нь би ярих юмтай хүн байлаа.

	Бид хоёр зах дээр танилцаж найзалсан юм. Дуугарч ярих нь нугас нургихын адил, инээх нь алсын гилбээ шиг баяр төрүүлэм билээ. Урт нарийхан хуруутай дулаан зөөлөн гараараа үсээр оролдож, толгой илэх нь уйлах, инээхийн гижгийг хүргэнэ. Үүнийг бол ч хүнд ярихгүй л дээ. Юу ярих вэ гэвэл, хөгшин эцэгтэй, тэр нь багш байгаад эдүгээ загасчин болсон тухай нь, ах эгч нар нь цөмөөрөө анчин, гэр орон нь ан агнуурын үзэсгэлэн шиг буу шийдэм, тор дэгээ дүүрэн байдаг тухай, Анягийн бага дүү нь болоод зайгүй хэр нь ээ орсон хүн гармааргүй, таатай дулаан гэрт нь үүрд суумаар санагддагийг хүртэл хүмүүст ярьж өгөх сөн.

	Эрхүүгийн гайхамшгийг тоолоод барахгүй. Гэхдээ гол биш ч гэсэн хэлэлгүй горьгүй нэгэн зүйл байх юм. 

	Москвад байдаг манай хашааны том хүүхдүүд тагтаа элдээд ирэхлээрээ танихын аргагүй болдог сон. Ep нь энэ зүйлийн учрыг ухаж мэдэх амаргүй байлаа. Тагтаан сүрэг дээврээс дээвэрт нисэн буухад гурван хуруугаар шүгэлдэхийн учир юу болох, түлээний саравч дээр тэнгэр ширтэн бүтэн цагаар зогсоод гэнэт хашхичиж, гараар даллахын учир юу болох, ер тагтаа үргээх гэдэг ямар учиртайг мэддэггүй байлаа. Нэг газраас нөгөө газар луу үргээж хөөх нь л гол юм гэж үү?.. Энэний цаана тодорхой нэг зорилго байгаа гэдгийг би гадарлах боловч тэр нууцад нэвтэрч чадахгүй л байсан юм. Тагтаа үргээж буй тэр чухал цагт хүүхдүүд гаднын хүнийг үзэж чаддаггүй болохоор би зүрхэлж асуудаггүй байлаа.

	Эрхүүд энэ нууц тайлагдав. Кешка, Ленканууд (Эрхүүгийн ихэнх хүүхэд тийм нэртэй) намайг халуун бүлдээ багтааснаар барахгүй, хамгийн эрхэм зүйл болох тагтааны авд авч явдаг боллоо. Тийм ээ, энд гүн хөх тэнгэр, зүсэн бүрийн тагтаа байдаг байлаа. Цагаан саарал, бор алаг, тахиа шиг эрээн, ер байхгүй өнгө зүс, үүлдэр гэж үгүй. Тэднийг манайх, зэргэлдээ гудамжны хүүхдүүдийнх, хэний ч биш гэж зүсээр нь танина. Тагтаан сүрэг, дээр тэнгэрт эргэлдсэнээ буух газар эрж дээвэр дээвэр лүү тэмүүлнэ. Гэтэл хааяагүй манай ангуучдын шүгэлдэн хашхирах чимээ тэднийг үргээж, байх суух газар үл олдоно. Би үргээлэгт оролцдоггүй байлаа. Модны цаана нуугдчихаад занганы хаалганд бэхэлсэн олсны үзүүрээс хөлстэй гараараа атгаж зогсоно. Занганы дэргэд хөхөлбий тагтаа баацганан явна. Хайчилсан далавчтай тул хол нисэж үл чадна. Тэрүүхэндээ нисэж ганц нэг гоёмсог өд унагаах бөгөөд дорхноо эргээд л нөгөө занганыхаа тэнд бууна. Агаарт эргэлдэж нисэх олон тагтаа байх суух газраа олж ядаад тэрхүү ганц тагтааг бараадаж ирнэ. Эрхэмсэг байдлаар танилцаж эзэгтэйг даган «гэрт» орно. Тэгснээ хөлсний байр үзэж үнэ хаялцах мэт их л намжирдаж байх хооронд нь би утсаа татаж занганы хаалга буугаад тагтаа манайх болно.

	Энэ бүх гайхамшиг, өдөр бүрийн нээлт олз маань надад өөрт минь бас нэг гайхамшиг бүтээх ёстой байлаа. Нэг удаа Ушаковка гол дээр энэ явдал болсон юм. Гол дээр тэнүүн хөгжилтэй, гэгээн тунгалаг байлаа. Хоёр их голын толин мандалд ойсон Эрхүүгийн нар орчин тойрныг гялбуулан байдаг сан. Энэ гэрэлд ойрх уулсын орой хайлах мэт үзэгдэхээ больж, хотын цагаан барилгууд сүүнд умбасан мэт байдаг. Энд юм бүхэн гэгээ гэрэлтэй нь өглөөний туяа цацраах наран толь давтан урладаг дархны газар орчхов уу гэлтэй.

	Нэгэн удаа би гол дээр их л удаж, цаг өнгөрснийг анхаарсангүй. Ангар дээр үүл бүрхэв үү гэлтэй гэнэт харанхуй нөмөрч алтан дэлхий хавчаад ирэв. Дорно зүгээс хүглэгэр их уулс хүйтэн царайгаар өнгийж, баруунаас хот цогчин сүмийн сэргэр оройгоор мөргөх гэж байгаа юм шиг мярааж ирэв. Голын ус тугалган цаас шиг цайрч түүнээс ойсон бүдэг гэгээ жинхэнэ гэрлийн сүүдэр шиг эргийн дагуу сүүмэлзэн гэлдэрнэ.

	Би харанхуй их савны ёроолд уначхаад аав, ээж Эрхүүгийн баярт өдрүүд гадаа нь үлдчихсэн юм шиг санагдана. Тэгээд мөнөөх хар савны ирмэг улам өндөр болж, орон зайг залгисаар бөгөөд урьд өмнө үзээгүй нэгэн аймшиг зүрх базаж авлаа. Энэ бол айдас төдий бус, сэтгэл төрөхийн эхэн болов. Миний ойр дотнын хүмүүс намайг зөвхөн ахуй амьдралын хүнд дарамтаас хамгаалж чадах бөгөөд хэнийг ч түшихгүй эр зориг байвал амьдралын далайд гээгдэн живэхгүй юм аа гэдгийг тэгэхэд би анх удаа ойлгож мэдсэн билээ. Энэ байдал зөвхөн үгэн дээр бус үнэн хэрэгтээ миний дотор бүрэлдэн босоход аймшгийн хар сав бут үсрэн замхрах шиг болов.

	Эрхүүд би эцгийнхээ амьдралын гүнд нэвтэрч, үргэлж биднээс салгаж байдаг ажлын нь нууцыг мэдэж авсан юм. Хэрэв би зохиож бичих юм бол бүтээх хөдөлмөрийн агуу их чадал хүүхдийн зүрх сэтгэлийг хэрхэн хөндөж, баяр жаргал төрүүлсэн тухай ярих байсан. Гэвч би үнэн хэрэг дээрээ юу болсон тухай энд бичье л дээ. Эцэг үнэхээр нэг удаа намайг барилга дээр дагуулж очлоо. Биднийг хотын захад гарч автобуснаас буумагц бороо шилбүүрдэж гарлаа. Бид эцгийн бөмбөгөн цувыг нөмөрч явахад бүгчим гэж жигтэйхэн, тэгээд ч чийг татсанаас нойтон резин хайрч байлаа. Нялцгай шаварт хөл лагаж, байн байн унасаар бүслэхээ хүртэл шавхай боллоо.

	Бидний өмнө аварга том малтсан нүх байх бөгөөд ёроолд нь хүмүүс бужигнаж ачааны тэрэг шавар үсэргэн хаазалж байна. Толгой ганзагалсан хэдэн морь, чулуу ачсан тэрэг чирээд нойтон замаар халтичин мацна.

	— За энэ бол манай барилгын талбай гэж эцэг их л албархуу хэллээ.

	Би эхлээд итгэсэнгүй. Барилга гэдгийг чинь дээшээ босгодог болохоос биш, доошоо ухдаг юм гэж зүүдэлсэнгүй. Эцэг рүү гайхан харвал тоглосон шинж алга, тэр бээр ёроолд нь хүмүүс шоргоолж шиг харагдах тэр аварга том нойтон нүхийг сэтгэл хангалуун харж зогсоно. Аав минь андуу ташаа юм хийлгэж байгуужин гэхээс айдас хүрээд явчихлаа. Магадгүй юм шүү. Юу гэвэл тэр бээр цэцэг, тагтаа, шуудангийн марк, автомашин зэрэг хамгийн энгийн юманд «а» ч байхгүй хүн шүү дээ. Барилга дээрээ бас тэгж будилж байдаг юм биш байгаа гэж бодож зогстол, миний энэ ёрыг батлах мэт:

	— Хөөе, Петрович!.. гэх захирангуй дуу гарав. 

	Эргэж харвал нүхний амсар дээрээс богино шар сахалтай аварга том биетэй хүн айсуй. Брезент цамцны нь хормой дэрвэж, үнэгэн хяртай өвлийн малгай тавьжээ. Энэ аварга биет хүн эцгийг минь хэрэгт татахаар нүхнээс гарч ирлээ гэж би бодоод өчүүхэн биеэр хамгаалах гэж аавдаа наалдан зогсов. 

	Гэтэл аав сандарсан шинж ер үгүй, аварга биетэд гар сунган мэндлээд нэгэн зүйл асуухад цаадах нь:

	— Дажгүй ээ. Зургаадугаар хэсэг рүү шилжиж байна гэв. 

	Дараа нь тэр хоёр ямар нэг зүйлийн тухай ярилцаж сэтгэл хангалуун инээж зогсохыг хараад тэр том биетэй хүн эцэгт минь хүндэтгэлтэй хандаж буйг мэдээд гайхах, баярлах зэрэгцэж билээ.

	Тэр бээр аварга том гараа толгой дээр минь тавиад

	— Чиний хүү юу? гэж ааваас асуулаа.

	— Танилц, Сережа, энэ бол нөхөр Лагутин, манай ган болд шадар дарга гэж аавыг хэлэхэд:

	— За боль доо!.. гэж цаадах нь ичингүйрэв.

	Миний айдас арилсан боловч өөр нэг уйтгартай бодол төрж ирлээ. 

	Аавыг Москвагаас олон сараар явахад тэнгэр тулсан цагаан орд байгуулж байгаа гэж боддог асан. Гэтэл ийм муусайн шавхайтай нүхний төлөө биднийгээ орхиод явдаг байжээ.

	— Чи ер нь бидэн дээр очно биз дээ? гэж Лагутиныг асуухад, 

	— Үдээс хойш... Тэгэхлээр нэгэн гэхэд зургаагаа дуусах юм шив дээ.

	— Ай хэлээд яах вэ...

	Аварга биет ингэж хэлээд нүх рүүгээ уруудаж оров. Эцэг хойноос нь ширтэн зогссоор бөгөөд царай нь баяр дүүрэн жаргалтай ажээ. Олон хоногийн аянаас буцаж ирээд гэрийнхээ босгыг алхахдаа л ийм царайтай байдаг билээ. Энэ удаа хаанаас ч эргэж ирсэнгүй, ойр дотнынхоо хүнтэй ч уулзсангүй, хаа хамаагүй нэг хүн ямар нэг «зургаа»-гийн тухай ганц үг дуулгахад л ингэтлээ баярладаг байжээ. Эцэг маань энэ бүхэндээ, ухсан нүх, шавар шавхайтай зам,  ачааны машин, ажилчин хүмүүс, хугацаа хэмжээндээ дуртай юм аа гэдгийг тэгж би ойлгосон юм. Тэгээд ч энэ ажилгүйгээр амьдарч чадахгүй болсон хүн байлаа. Надад бас тийм нэг ажил үйл бий болдог болов уу?..

	Биднийг буцах дөхөөд байхад Эрхүүгийн нарлаг өдрүүдийг гутаан хиртүүлсэн нэгэн үйл явдал болсон нь Хятад-Дорнодын төмөр замын хэрэг билээ.

	Би чимээ шуугианаас биш, зүүдэнд гэтсэн түгшүүрийн аймшгаас гэнэт сэрлээ. Цонхны хөшиг онгойлгоостой, аав ээж хоёрын бараан дүрс сарны гэрэлд туссан цонхны шилэн дээр тодхон харагдана. Чимээгүйхэн зогсоод гудамж руу ширтэнэ.

	Би орноос үсрэн босоод тэдэн рүү гүйж хүрэв. Гудамжны энгээр хүмүүсийн жагсаал хөвөрнө. Цэргүүд юм уу гэтэл энгийн хувцастай ажээ. Туг ч алга, бүрээ бөмбөр ч алга, дуу ч дуулсангүй сарны гэрэлд харлан хөврөх энэ жагсаал алсын ойн орой адил сэрвийсэн хар сүүдэр унагааж, шөнийн гүн харанхуй руу шингэн одсоор байлаа.

	Эцэг маань, миний хэлж амжаагүй асуултад хариулах мэт:

	— Энэ бол коммунистууд явж байна гэв.

	Хувьсгалын тухай, өвлийн ордыг авсан тухай, иргэний дайны тулааны тухай уншсан сонссон бүхэн сэтгэлд ургаж ирлээ. Энэ хүмүүс бат нягт жагсаалаараа хотоос гарч Байгалыг захлан Амурын зүг их мөрний урсгал шиг хөврөн одож байгаа мэт надад санагдаж билээ.

	Энэ нь цэрэгжлийн бэлтгэл шалгасан уу, байлдааны сургуульд түргэн авсан уу, ер юу байсныг одоо болтол мэддэггүй юм. 

	Гэвч энэхүү шөнийн жагсаал насан турш цээжинд хадагджээ. Бага байхад шөнө сэрэх болгондоо би харлан харагдах цонхны зүг ширтэж, хаа ч юм бэ харанхуйг зүсээд коммунистуудын их жагсаал аюултай, түгшүүртэй бүхний зүг, гавьяатай тэнцэх их хэргийн зүг хөвөрч яваа даа гэж боддог байлаа.

	Хорвоод эцэс төгсгөлгүй юм гэж байх биш. Бидний Эрхүүд өнгөрөөсөн зуны амралт ч дуусаж ээж бид хоёр Москвадаа буцлаа. Галт тэрэгний буудал дээр аав минь яаруу сандруу худалдаж авсан элдэв төрлийн бэлэг хэрмэн бээлий, тугалган гар буу, чулуун баавгай гардуулж өглөө. Гэхдээ хамгийн өгөөмөр бэлгийг нь зүрхэндээ тээн буцаж байгаагаа тэгэхэд би яахан мэдэх билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

